
字爲職必須得人然得人之道在銓選精嚴薦舉有法宜

令在京文職七品以上及近侍官在外五品以上及縣正

官各舉所知五品以下官及無過犯人民賢能廉幹堪任

牧民及居風憲者一人吏部考驗擢用妄舉者連坐　上

命所司速行之○虜酋阿魯台遣使來納欵且請幷女直

吐蕃諸部屬其約束　上以問侍臣多請許之黃淮獨田

此虜狼子野心使各爲心則易制若倂爲一則難圖矣此

舉實其奸謀也　上顧左右曰黃淮如立高岡無遠不見

諸人如處平地所見惟目前耳乃不許○鑄永樂通寶錢

壬辰〈永樂十年〉

正月元宵節賜文武羣臣宴聽臣民赴午門外觀鰲山三

日自是歲以爲常　上或御午門示御製使儒臣奉和以

爲樂是時尙書夏原吉侍其母往觀鰲山　上聞之曰此

賢母也命中官齎鈔二百錠卽其家賜之曰以爲賢母懽

也○命徙靑登萊諸郡無田民就耕于兗州東昌定陶等

處蠲其役三年○上諭蹇義等曰守令郡邑之長昔人每

戒數易葢牧守之寄甚重須久於其職比聞諸司以造作

雜務輒差正官意在成事之速此俗吏不識事體自今一

應公務不許擅差守令俾專職理民○二月會試天下舉

人命楊士奇金糼孜爲考試官取林誌等一百人

--

三月廷試賜馬鐸林誌王珏等進士及第出身有差○勑

户部臣曰朕爲天下主所務安民而已民者國之本一民

不得其所朕之責也故每歲遣人廵行郡縣凡歲之豐歉

民之休戚欲周知也近聞河南民饑有司不以聞而往往

有言糓豐者若此欺罔獲罪于天此亦朕任非人之過其

速令河南發粟賑民凡郡縣及朝廷所遣官目擊民艱不

言者悉追下獄○上謂兵部尙書金忠等曰　皇太孫年

長有智略朕欲令學問之暇兼講武事歲時射獵其選民

閒子弟年十七至二十勇捷有才萟者送京師俾充隨從

四月尙書宋禮奏近因衛河水患命臣相度措置臣惟自

衛輝至直沽視河岸低薄非止一處若不究其源析其流

但務修築堤岸恐水復衝塌不免屢勞民力須定長久之

計臣看得會通河至魏家灣與土河相連宜於彼開二小

河以泄於土河則無漫衍之患今復視德州城西北亦可

開小河一道葢自衛河岸東北至舊黃河一十三里內五

里舊有溝渠五里係古絡二里係平地今開通泄水以入

舊黃河至海豐縣大沾可入海凡四百五十七里約用軍

夫三千餘人十日可完　上命工部候秋成後爲之○選

韃官敎民畜馬居永平薊州通州者就留本處敎民居眞

定定州者更番赴順天府敎民令悉飲飼之宜若孳息不

